
Thema: Wynebu Her
[Cofiwch bod croeso i chi addasu’r eirfa a’r dafodiaith i siwtio’ch ardal.]

Mae sleidiau Ppt wedi eu paratoi i gyd-fynd â’r gwasanaeth ond nid oes rhaid eu defnyddio. 
Sleid 1: Teitl

· Thema ein gwasanaeth bore ’ma ydy ‘Wynebu Her’. Pa sialensiau sydd o’ch blaenau chi yn y diwrnodiau, wythnosau neu fisoedd i ddod ? Ydych chi angen adolygu am brofion ac arholiadau? Ydych chi angen gweithio ar eich ffitrwydd? Ydych chi angen wynebu plant sy’n gas? Ydych chi angen gofyn i athro am help? Falle bod rhai ohonon ni yn wynebu her sy’n llawer mwy difrifol. Rydyn ni i gyd yn wynebu bob math o sialensiau gwahanol. 
· Ond mewn gwirionedd pa mor anodd ydy’n bywydau ni? Ydyn ni’n gorfod cerdded 3 milltir bob bore i nôl dŵr glân? Ydyn ni’n gorfod gweithio bob dydd mewn haul tanbaid er mwyn ceisio tyfu digon o fwyd i fyw? Pan rydyn ni’n sâl/dost ydyn ni’n gorfod cerdded 50 milltir neu fwy i chwilio am feddyg neu ysbyty?
· Mae ganddon ni i gyd ein problemau – ond mae’n rhaid i ni sylweddoli bod ein bywydau ni yn y ‘Byd Gorllewinol’ yn braf iawn o’i gymharu â bywydau miliynau o bobl ar draws y byd.  
Sleid 2: Llun o Mohammad Shahnawaz

· Dyma hanes Mohammad Shahnawaz, bachgen 16 mlwydd oed o India.  Dydy o ddim yn gallu chwarae criced gyda'i ffrindiau am fod y gwahanglwyf (sef leprosy) wedi achosi i’w fysedd stopio gweithio, ac i’w draed lusgo ar y llawr. Mae'r gwahanglwyf hefyd wedi parlysu cyhyrau yn ei wyneb a dydy o ddim yn gallu cau ei lygaid. Mae'r baw a’r llwch o strydoedd Delhi yn peryglu ei olwg. Heb dderbyn triniaeth arbenigol gallai Mohammad fynd yn ddall.
· Mae’r staff meddygol yn Ysbyty’r Gwahangleifion yn Shahdara, New Delhi yn credu y  byddai’n bosib gwella Mohammad: gwella ei ddwylo, ei draed a galluogi iddo gau ei lygaid. 
· Dyna her wynebodd rhieni Mohammad pan ddeallon nhw beth oedd yn bod ar eu mab. Yn aml mae pobl sy’n dioddef o’r gwahanglwyf yn colli eu teulu, eu ffrindiau, eu gwaith a’u cartrefi. Does neb eisiau nabod person sy’n dioddef o’r gwahanglwyf. Mae stigma dychrynllyd yn perthyn iddo. Ond, penderfynodd rhieni Mohammad ei helpu. Er eu bod yn dod o bentref bach yn Bihar, fe deithiodd y teulu  gannoedd o filltiroedd i fynd ag ef i Ysbyty Shahdara am driniaeth arbenigol.  Nawr mae nhw’n gweld bod gobaith i’w mab. 
· Teulu tlawd iawn yw teulu Mohammad. Mae ei dad yn gweithio fel gyrrwr rickshaw. Os bydd Mohammad yn mynd yn ôl i’w bentref genedigol bydd bywyd yn anodd iawn iddo. Bydd yn wynebu cael ei wrthod gan bobl y pentref. Mae gan Mohammad gynllun i fyw yn Delhi a dechrau bywyd newydd. Gyda chymorth pobl fel ni gallai Mohammad orffen ei addysg mewn canolfan arbennig sydd gan  ‘Y Genhadaeth i’r Gwahangleifion.’
Sleid 3: Map o’r byd yn dangos gwaith ‘Y Genhadaeth i’r Gwahangleifion.’

· Arian oddi wrth bobl fel ni sy’n cadw drysau Ysbyty’r Gwahangleifion yn Shahdara ar agor. Arian oddi wrth bobl fel ni sy’n talu am y meddygon a’r tabledi sydd angen ar blant fel Mohammad.  Heb gymorth elusen o’r enw ‘Y Genhadaeth i’r Gwahangleifion’ byddai dim gobaith i blant fel Mohammad dderbyn triniaeth.
· Pam mae pobl yng Nghymru yn rhoi arian i helpu plant sy’n byw ochr arall y byd? Mae sôn o hyd am y ‘Credit Crunch’, a bod arian yn brin – pam felly mae pobl dal yn mynd i’w pocedi a rhoi arian i helpu eraill?

Sleid 4: Yr adnod isod:

· Dyma adnod o’r Beibl sy’n her i ni i gyd: Mathew pennod 7, adnod 12-
Dylech chi bob amser drin pobl eraill fel byddech chi'n hoffi iddyn nhw eich trin chi.

Ydyn ni bob amser yn trin pobl eraill fel bydden ni’n hoffi nhw ein trin ni? Dyna’r her sy’n wynebu bob un ohonon ni heddiw.

Gweddïwn:  Cyd-Weddïwn Weddi’r Arglwydd: Ein Tad ....

Neu

Gweddïwn: Ein Tad, diolch i ti bod geiriau Iesu yn gallu bod yn her bositif i ni i gyd. Helpa ni i drin pobl eraill yn barchus ac yn garedig, yn ddoeth ac yn amyneddgar. Helpa ni i sylweddoli pa mor lwcus ydyn ni sy’n byw yn y Gorllewin. Helpa ni i sylweddoli y dylen ni fod yn ddiolchgar am fwyd a diod, am wely braf a chartrefi clyd. Amen

